
87

Allôa Ferrante (comme se un avviso

Pe un sforso ô foîse da tornâ inderrê

Quello vento de prôa coscì improvviso,

E un mezo a fâlo offertoghe da ô Çê)

Non ciù sorva pensceo, non ciù indeciso,

Ma fremente, smanioso e fêua de lê

Ciù ciæi, ciû ardii, ciù vivi a-i mâ contenti

O fa sentî pe-a nave i so lamenti.

E mentre che l’Eroe façendo ô sordo

A-ô gran mormoggio in sciö resato ô monta,

E pe n’êse costreito a giâ de bordo

L’ordine ô dava d’abbraççiâ de ponta;

L’è a marmaggia zà mettise d’accordo

Vedendo e a sollevâse quæxi pronta

Smaniando ô s’incamiña zù in ta stiva,

E ô se mette a criâ forte a chi ô seguiva:

E fin a quando, amixi, andiemo apprêuvo

A un matto chi ne porta a-ô preçipizio,

Invece de portâne a un mondo nêuvo?

In questo viægio un’ombra de giudizio,

Un’ombra de speranza no ghe trêuvo!

Finchì de tæra non emmo atro indizio,

Che un mondo de fantastiche preteise;

Eppù corrimmo, che l’è ciù d’un meise!

Doppo e Canaie quanti son sparii

Segni de tæra inconcludenti e vani!

I zeffiretti sorve ô mâ sentii,

I legni a galla con travaggi umani,

O passaggio d’öxelli colorii,

Cadavei d’ommi quæxi neigri e strani,

O mâ coverto d’un’erbetta verde,

L’è tutto inganno chi ne porta a perde!

